
Reykjavík, 7. október 2022 

Innviðaráðuneyti 

b.t. skrifstofu samgangna 

Sölvhólsgötu 7 

101 Reykjavík 

irn@irn.is 

 

Efni: Umsögn SVÞ – Samtaka verslunar og þjónustu um drög að frumvarpi til laga um 

breytingu á umferðarlögum, nr. 77/2019 

Hinn 22. september síðastliðinn birti innviðaráðuneytið drög að frumvarpi til laga um breytingu 

á umferðarlögum, nr. 77/2019, á samráðsgátt stjórnvalda.  

Frumvarpsdrögin hafa verið tekin til skoðunar á vettvangi SVÞ – Samtaka verslunar og 

þjónustu.  

Í b-lið 5. gr. frumvarpsdraganna er lagt upp með að börnum yngri en 13 verði bannað að aka 

smáfaratækjum. Í þessu samhengi er rétt að benda á að börnum yngri en 13 ára er hvorki 

bannað að aka reiðhjólum né rafmagnsreiðhjólum, samkvæmt gildandi ákvæðum 

umferðarlaga, þrátt fyrir að þekkt sé að unnt sé að komast mun hraðar á þeim, t.d. niður brekku 

eða í meðvindi. Því mun slíkt bann í tilviki smáfarartækja stuðla að ósamræmi.  

Þrátt fyrir að greinilega liggi góður vilji að baki tillögum starfshóps um smáfarartæki verður vart 

af umfjöllun hans ráðið að skýrt orsakasamband sé milli aldurs barna sem aka smáfarartækjum 

og slysa sem orðið hafa. Þvert á móti virðist ölvun helsta rótin en ætla verður að sú skýring 

varði vart aldurshópinn undir 13 ára. Smáfarartæki geta gegnt lykilhlutverki þegar kemur að 

viðleitni stjórnvalda til samdráttar losunar gróðurhúsaloftegunda í samgöngum.  

Á vettvangi samtakanna hefur áhersla verið lögð á hjálmanotkun ökumanna reiðhjóla og 

smáfarartækja og mæti skylda til hjálmanotkunar ná til fleiri en nú er og þá ekki aðeins til barna 

heldur einnig fullorðinna.  

Í b-lið 10. gr. og b-lið 12. gr. draganna er lagt upp með að heimila stjórnsýslustofnunum að 

birta erlenda frumtexta á heimasíðu sinni, þ.e. tæknilegar reglur um gerð og búnað ökutækja 

sem fram koma í alþjóðasamningum sem Ísland er aðili að og Evrópusamning um 

millilandaflutninga á hættulegum farmi auk viðauka. Í því samhengi vilja SVÞ benda á nauðsyn 

þess að drög að slíkum skjölum verði borin undir hagsmunaaðila áður en til formlegrar birtingar 

kemur. Hafa verður í huga að íslenskt samfélag er lítið og þekking dreifð. Það ætti því að koma 

bæði stjórnvöldum og hagsmunaaðilum að gagni og stuðla að vandaðri birtingu ef gerðar væru 

kröfur um að birting eigi sér stað að undangengnu opnu samráðsferli.  

Virðingarfyllst, 

f.h. SVÞ – Samtaka verslunar og þjónustu 

 

Benedikt S. Benediktsson 

lögfræðingur 

